Izvještaj Neformalne koalicije nevladinih organizacija o primjeni Međunarodnog pakta o građanskim i političkim pravima u Bosni i Hercegovini

Uvod

Izvještaj o primjeni Međunarodnog pakta o građanskim i političkim pravima u BiH,kao izvještaj u sjeni,sačinila je Neformalna koalicija nevladinih organizacija okupljenih oko Kuće ljudskih prava u Sarajevu, uz podršku Fondacije Kuća ljudskih prava.
Izvještaj je sačinjen kao komentar na jedan broj Zaključnih napomena Komiteta za ljudska prava UN iz novembra 2006.godine.Pored toga, ovaj Izvještaj u sjeni sadrži i osvrt na slobodu izražavanja i slobodu udruživanja koje nisu bile predmet Zaključnih napomena.

Preporuka 8:  Država članica treba ponovo započeti razgovore o ustavnim promjenama na transparentan način i na širokim osnovama participiranja uključiti sve činioce,sa ciljem usvajanja izbornog sistema koji garatuje jednako uživanje prava svim građanima prema članu 25.Pakta,bez obzira na njihovu nacionalnost. 
Ustav Bosne i Hercegovine, usvojen u okviru Dejtonskog mirovnog sporazuma 1995.godine, sadrži odredbe koje su suprotne međunarodnim standardima u oblasti ljudskih prava. Komitet za ljudska prava UN je sistematski ukazivao na činjenicu da Ustav BiH sadrži diskriminatorne odrebe i tražio od vlasti da pristupe ustavnim promjenama i harmonizaciji Ustava BiH sa međunarodnim normama. Treba takođe napomenuti da nevladine organizacije koje se bave zaštitom ljudskih prava u Bosni i Hercegovini još od 1996. godine uporno zahtijevaju od vlasti izmjenu dikriminatornih odredaba Ustava.

Sud za ljudska prava u Strazburu je u decembru 2009. godine osudio Bosnu i Hercegovinu zbog činjenice da pripadnicima nacionalnih manjina nije data mogućnost da budu birani za članove Predsjedništva BiH niti za članove Doma naroda Parlamentarne skuptšine BiH. Vlastima Bosne i Hercegovine je ponovo naloženo da izvrše izmjene Ustava kojima bi se otklonile diskriminatorske odredbe i Ustav uskladio sa međunarodnim standardima.
Tokom 2011.godine, formirana je Privremena zajednička komisija dva doma Parlamentarne skupštine BiH za provođenje presude Suda u Strazburu u predmetu poznatom kao predmet Sejdić-Finci. Komisiju su činili predstavnici 13 političkih partija te predstavnici Vijeća nacionalnih manjina i manjeg broja nevladinih organizacija. Ni ovaj put nije postignut dogovor političkih aktera te Ustav BiH nije doživio nikakve izmjene zadržavajući na snazi diskriminatorne odredbe.
Ne vidi se kada bi dijalog na temu ustavnih promjena mogao biti nastavljen a ne vide se ni mogućnosti da se u dogledno vrijeme iznađe odgovarajuće rješenje.

Preporuka 10:  Država članica bi trebala intenzivirati svoje napore oko usvajanja sistematskog pristupa ponovnom uspostavljanju međusobnog povjerenja između različitih etničkih grupa i odgovornosti za već počinjena kršenja ljudskih prava...
Inicijative za uspostavu povjerenja između različitih etničkih grupa uglavnom su stizale od predstavnika civilnog društva i od međunarodne zajednice. Sve ove inicijative,izuzev one vezane za utvrđivanje istine o događajima u Srebrenici u julu 1995. godine,nisu naišle na podršku vlasti. Nije usvojen Zakon o uspostavi Komisije za istinu i pomirenje kojeg su pripremile nevladine organizacije i dostavile nadležnim vlastima. Propali su i pokušaji da se,po ugledu na rad Komisije o zbivanjima u Srebrenici, utvrdi istina o ratnim zbivanjima u Sarajevu. Propali su drugi pokušaji da se ozvaniči i ozakoni proces normalizacije stanja u postratnoj Bosni i Hercegovini.
Na djelu su skromni pokušaji nevladinih organizacija da na nivou nekih lokalnih zajednica otvore dijalog između nekada suprostavljenih strana u nastojanju da se doprinese zadovoljenju očekivanja žrtava i da se uspostavi atmosfera tolerancije.

Pomirenje,uspostava povjerenja, tolerancije i povezivanje različitih etničkih skupina u velikoj mjeri trebaju biti usmjereni ka mladim. Iako nisu bili učesnici oružanih sukoba,mladi žive s posljedicama rata što utiče na njihove stavove i na njihovo djelovanje. S toga je izuzetno važno osigurati sistemski pristup problemima duboke podjeljenosti među mladim. U tome nevladine organizacije mogu dati svoj doprinos ali je  u tome  ključna uloga države koja je dužna djelovati na liniji poštovanja ljudskih prava i njegovanja duha međusobnog uvažavanja i tolerancije.j

Utvrđivanje istine o ratnim događajima i proces pomirenja očigledno još uvijek nisu prioriteti vladajućih političkih krugova što je glavni uzročnik ovakvog stanja.

Prporuka 12:  Država članica treba osigurati djelotvorno sprovođenje zakona o suzbijanju porodičnog nasilja,intenzivirati obuku za sudije, tužitelje i osoblje za sprovođenje zakona o primjeni takve legislative, kao i bolničkog i drugog osoblja koje radi sa žrtvama porodičnog nasilja i zlostavljanjem djece,uvesti standardne procedure za prikupljanje medicinskih dokaza o porodičnom nasilju,i poboljšati programe pomoći za žrtve i pristup djelotvornom pravnom lijeku.
BiH usvojila niz zakona i politika za borbu protiv nasilja u porodici na nivou entiteta i države. Nažalost, država i dalje nema pouzdane statistike o broju žena koje trpe nasilje te broju žena koje prijave nasilje. Nadalje, ne možemo sa sigurnošću govoriti o rezultatima primjene usvojenih zakona i politika u ovoj oblasti jer nemamo pouzdane podatke o odnosu između broja prijavljenih slučajeva i broja predmeta u tužilaštvima te podataka o presudama u ovim slučajevima na sudovima u BiH. S druge strane podaci nevladinih organizacija koje pružaju pomoći i podršku ženama žrtvama nasilja ukazuju na kontinuirano povećanje broja slučajeva.

Dostupni i nepotpuni podaci sa sudova na svim nivoima u ovom izvještajnom periodu ukazuju da sudovi u najvećem broju slučajeva nasilja u porodici izriču uslovne osude, a u mnogo manjem broju su izricane novčane kazne, kazne zatvora i ostale krivične sankcije. Treba ukazati i na mali broj izrečenih zaštitnih mjera predviđenih u oba entitetska Zakona o zaštiti od nasilja u porodici.Ove mjere se uglavnom iziću kao kazna počiniocu a ne kao zaštita žrtve.
Nadalje, nevladine organizacije ukazuju na javnu percepciju nasilja u porodici koja je još uvijek stereotipna i odražava nerazumijevanje problema. Kao uzroci nasilja nad ženama u porodici navode se siromaštvo, nezaposlenost, alkoholizam, korištenje droga i sl. Iako navedeni činioci doprinose pojavi nasilja nad ženama moraju se istaći i drugi značajni faktori kao što su nekažnjivost i nedostatak preventivnih mjera, tolerancija zajednice prema nasilju nad ženama te, nedostat zakonskih rješenja i politika koja uzimaju u obzir specifične situacije koje povećavaju rizik nasilja nad ženama (npr. izbjeglištvo ili diskriminacija na osnovu drugih ličnih svojstava – npr. žena sa invaliditetom, pripadnost nacionalnoj manjini kod Romkinja, itd.).

Treba ukazati da veliki broj žena se ne obraća institucijama za pomoć i zaštitu zbog straha, srama od osude okoline, te nemogućnosti da samostalno prežive izvan porodice. Nema dovoljno mjera koje ciljaju na osiguranje pristupa socijalnoj sigurnosti i zaštiti, stambenom zbrinjavanjanju, zaposlenju ili pravnoj pomoći ženama žrtvama nasilja u porodici. Veliki dio servisa i podrške za žene žrtve nasilja i dalje osiguravaju nevladine organizacije koje se u najvećem procentu finansiraju putem međunarodnih donatorskih sredstva dok je udio državnih sredstava i dalje nedovoljan. 

Preporuka 14:  Država članica treba poduzeti trenutne i djelotvorne akcije da istraži sve neriješene slučajeve nestalih osoba i osigura bez odgode da Institut za nestale osobe postane potpuno operativan,a u skladu sa odlukom Ustavnog suda od 13. avgusta 2005. godine.Takođe treba osigurati da centralna baza podataka nestalih osoba bude finalizirana i verifikovana, da Fond za podršku porodicama nestalih osoba bude osiguran,te da plačanja porodicama počnu što je prije moguće...
Šesnaest godina po okončanju rata,još uvijek se oko 10000 osoba vode kao nestale.U tom periodu,pronađeni su posmrtni ostaci oko 20.000 nestalih od kojih je većina identifikovana.

Porodice nestalih i dalje smatraju da je proces pronalaženja njihovih najmilih spor i nedovoljno efikasan.
Nezavisna tijela koja se bave problematikom nestalih,Međunarodna komisija za nestale osobe prije svih, su konstatovale da su pokušaji skrivanja posmrtnih ostataka nasilno nestalih bili podrobno smišljeni. Otuda i glavni problem u pronalaženju lokacija na kojima se nalaze posmrtni ostaci nestalih.
S toga,porodice nestalih i organizacije koje se bave nestalim konstantno upučuju apele vlastima da ubrzaju proces traženja i da pomognu pronalaženju masovnih grobnica i drugih mjesta na kojima se nalaze ostaci nestalih lica.

Unatoč činjenici da su mjerodavni organi ocjenili da je neophodno osnovati Fond za podršku porodicama nestalih osoba,još uvijek nije došlo do njegovog formiranja tako da porodice nestalih još uvijek nisu počele da dobivaju finansijsku podršku što dodatno otežava položaj porodica nestalih i produžava njihovu agoniju. 
Preporuka 16:  Država članica treba osigurati da počinioci djela trgovine ljudima budu djelotvorno krivično gonjeni; sudije, tužitelji i službenici za sprovođenje zakona budu obučeni o primjeni standarda borbe protiv trgovine ljudima i korupcije;osigura potrebne fondove iz državnog budžeta za programe pomoći žrtvama i podrške svjedocima; poduzme djelotvorne mjere za borbu protiv eksploatacije djece,posebno romske djece i druge djece manjinskih nacionalnosti u svrhu uličnog prosijačenja ili drugih vrsta prisilnog rada...
Iako je usvojen jedan broj zakona i mjera s ciljem borbe protiv trgovine ljudima, ukazujemo na problem takozvanih dogovorenih ili plaćenih brakova. Na žalost, država još uvijek ovu vrstu „udaje“, a zapravo prodaje djevojčica i djevojaka, ne tretira dovoljno ozbiljno niti  preduzima korake na prevenciji ovakve pojave. Nevladine organizacije izvještavaju o pojavi plačenih udaja sa ciljem trgovine ženama,naročito unutar romske zajednice.

Preporuka 19: Država članica treba poboljšati materijalne i higijenske uslove u pritvorskim ustanovama, zatvorima i institucijama za mentalno oboljele u oba entiteta i osigurati odgovarajući nivo osoblja,redovite vježbe i vanpritvorske aktivnosti za zatvorenike, kao i odgovarajući tretman mentalno oboljelih pacijenata. Treba premjestiti sve pacijente iz Forenzičko-psihijatrijskog odjela zeničkog zatvora,i s tim u vezi,osigurati da Psihijatrijska bolnica u Sokocu ispunijava sve međunarodne standarde...

Bosna i Hercegovina još uvijek nije ispunila obavezu  da omogući odgovarajući smještaj osobama kojima je određeno obavezno psihijatrijsko liječenje.Rokovi za rekonstrukciju i adaptaciju Specijalne bolnice za forenzičku psihijatriju na Sokocu su nekoliko puta pomjerani a posljednje procjene ukazuju na to da će Specijalna bolnica biti osposobljena krajem 2012. godine.
Može se ocjeniti pozitivnom činjenica da je Odjel forenzike Kazneno popravnog zavoda Zenica premješten u novi objekat čime su poboljšani materijalni i higijenski uslovi u kojima borave pacijenti.

I dalje je prisutan problem nedostatka kvalifikovanog kadra u forenzičkim odjelima. Farmakoterapija je i dalje jedini oblik liječenja u večini slučajeva.
Preporuka 21:  Država članica treba nastaviti sa ukidanjem kolektivnih centara za raseljene osobe i osigurati odgovarajuće alternative stanove osobama koje žive u takvim centrima.
Danas još uvijek postoji 158 kolektivnih centara širom BiH. U njima živi 2400 porodica.Tokom 2010.godine,usvojena je Revidirana strategija povratka kojom je planirano da se proces povratka, uključujući tu i zatvaranje kolektivnih centara,okonča 2014.godine.

Tokom ove  godine nije učinjen pomak na implementaciji Revidirane strategije a time ni na ukidanje kolektivnih centara i iznalaženju  adekvatnih stambenih rješenja za osobe smještene u tim centrima.

Preporuka 22:  Država članica treba ukloniti administrativne prepreke i naknade kako bi osigurala da s Romi imaju pristup osobnim dokumentima,uključujući rodne listove,koji su im potrebni kako bi imali zdravstveno osiguranje,socijalnu zaštitu,obrazovanje i druga osnovna prava...
Nevladine organizacije posebno ukazuju na višestruku diskriminaciju žena Romkinja i na njihovu obespravljenost.Romkinje su diskriminisane po osnovu pripadnosti romskoj nacionalnoj manjini,po osnovi spola,po osnovi socijalnog porijekla ili satatusa...Poražavajuće je saznanje o veoma niskom obrazovnom nivou Romkinja od kojih je samo polovina završila osnovnu školu.Mali broj žena je završio srednju a izrazito mali broj ih ima visoko obrazovanje.Otuda i visok stepen nezaposlenosti Romkinja koji dostiže procenat od više od 87% dok ih je samo 8,4 % zaposleno.Nema niti  jedne Romkinje u zakonodavnoj ili izvršnoj vlasti ili na drugim mjestima odlučivanja.

Država je donijela jedan broj politika i mjera za poboljšanje položaja Roma.No,zabrinjava vladin stav prema ženama i njihovom položaju,kako je to formulisano u Strategiji za rješavanje problema Roma u BiH.Naime,samo jedan paragraf u toj Strategiji razmatra pitanje unapređenja ravnopravnosti Romkinja kako unutar romske zajednice tako i u cijelom društvu.No,ni ovako skromno formulisani ciljevi,šest  godina po usvajanju Strategije,nisu ostvareni niti je započeta aktivnost na njihovoj realizaciji.
Preporuka 24: Država članica treba intenzivno poduzimati programe javnog informisanja kako bi spriječila predrasude o Romima u društvu. Takođe treba uključiti u svoj sljedeći periodični izvještaj detaljne informacije o poduzetim mjerama u smislu sprovođenja lingvističkih i obrazovnih prava Roma koji su zaštičeni prema Zakonu o zaštiti prava osoba koje pripadaju nacionalnim manjinama. Djelotvornosti takvih mjera,broju romske djece koja imaju nastavu na svom jeziku i o svojoj kulturi, razvrstanih po spolu,starosti,mjestu prebivališta,kao i o broju nastavnih sati u sedmici.
Država nije učinila dovoljno na približavanju odredaba Zakona o zaštiti prava osoba koje pripadaju nacionalnim manjinama ni pripadnicima nacionalnih manjina niti zaposlenicima u javnim službama i pravosuđu.Pripadnici manjinskih grupacija ne znaju mehanizme zaštite koji im stoje na raspolaganju niti znaju kome se trebaju obratiti kako bi bila zaštičenja njihova prava. Ministarstvo za ljudska prava i izbjeglice nije uspostavilo,kao što je to bilo dužno, mehanizam pračenja slučajeva diskriminacije. Institucija Ombudsmena nema adekvatna sredstva niti potrebne kadrove kako bi uspješno vršila funkciju centralne institucije za zaštitu od diskriminacije, koju ima prema zakonu. 

Sloboda izražavanja

Javni radiotelevizijski sistemi u BiH još uvijek su pod snažnim uticajem vlasti i političkih formacija. Uređivačka politika ovih medija,koji imaju veliki uticaj, podređena je interesima političkih krugova i ne može se smatrati niti profesionalnom niti nezavisnom.

Snažni su i politički pritisci na Regulatornu agenciju za komunikacije koja je, kao nezavisno tijelo, zadužena da brine o zaštiti profesionalnih standarda i etike novinarstva.

Kada je riječ o privatnim medijima,oni uglavnom izražavaju uske političke i poslovne interese svojih vlasnika i poslovnih lobija a ponekada su u službi vjerskih lidera. I ovi mediji zapostavljaju profesionalizam i novinarsku etiku.

Jedan broj novinara je izložen fizičkom nasilju i stalnim pritiscima kroz prijetnje i pokušaje zastrašivanja što takođe ozbiljno prijeti slobodi izražavanja.

Zakon o slobodnom pristupu informacijama nije uklonio zatvorenost nekih izvora informacija što stvara preduslove za manipulaciju građanima i javnim mnijenjem.

U širem smislu, sloboda izražavanja je ugrožena i na polju iskazivanja sopstvenog identiteta.Uskraćena je mogućnost iskazivanja identiteta kao što je Bosanac ili Hercegovac. Društveni autoritetu odbijaju da prihvate ove identitete te ona lica koja se tako izjašnjavaju svrstavaju u rbriku „ostali“što direktno ugrožava pravo na definisanje sopstvenog identiteta i slobodu izražavanja.

Jezik mržnje i dalje je široko rasprostanjen u jednom broju medija a postojeći mehanizmi regulacije, kada je riječ o elektronskim medijima, i samoregulacije kada je riječ o pisanim medijima, pokazali su se kao nedovoljni i neefikasni.

Sloboda udruživanja

Ustavno uređenje Bosne i Hercegovine omogućava osnivanje i registrovanje udruženja građana i fondacija na nivou cijele zemlje, entiteta te kantona s tim što je registracija različito zakonski rješena u dva entita.U praksi, nevladine organizacije se ohrabruju da se registruju na nivou entiteta ili kantona. Politika otvoreno ometa i dekuražira formiranje organizacija civilnog društva koje žele da se registruju na nivou cijele BiH. Ova politika opstrukcije se ogleda u tome da su procesi registracije krajnje komplikovani i dugotrajni tako da kroz njih mogu proći samo snažne i kadrovski jake nevladine organizacije i fondacije. Pored toga,sistem finansiranja nevladinih organizacija iz budžeta stimuliše registrovanje na nivou entiteta ili kantona jer samo te organizacije mogu aplicirati za sredstva iz kantonalnih i entitetskih budžeta.
Ovakva politika je rezultirala činjenicom da su organizacije civilnog društva atomizovane, rascjepkane, slabe te u večini slučajeva zasnovane na etničkom principu.

